
Det er ein heilt vanleg morgon, vi sit tause ved kjøkkenbordet og et frukost. Gjennom det store jusglaset mitt blir mamma og pappa litt forvrengde. Eller så er det sånn dei eigentleg er. Skeive og ujamne. Eg smakar på jusen, fingrane etterlet seg avtrykk på dogga på glaset. Av og til får eg lyst til å slenge noko på flisene på golvet berre for at det skal skje noko. Som for å vekke mamma og pappa frå den massive bedøvinga dei er under. Dei siste to åra har dei vandra rundt som gjennomsiktige søvngjengarar. Og det er så mykje eg har lyst til å fortelje dei. Så mange ord som pressar seg på i brystet, som gnagar, som har blitt til eit hardt nøste inni der. Men eg anar ikkje kor eg skal starte.

